
ҚАЗАҚ ХАЛЫҚТЫҚ ОЙЫНДАРЫНЫҢ 
ПАТРИОТИЗМДІ ҚАЛЫПТАСТЫРУДАҒЫ РӨЛІ 

Аннотация. Мақалада жас ұрпаққа патриоттық сезімді қалыптастыруда қазақтың 
ұлттық ойындарының рөлі қарастырылған. Автор көптеген шетелдік жəне отандық 
ғалымдардың баланы жеке тұлға ретінде қалыптасуы жəне дамуындағы рөліне 
қатысты пікірлерін келтіреді. Сонымен қатар тақырыптық топтар бойынша ұлттық 
ойындардың жіктелуі келтірілген. Туған жерінің мəдениетіне, ұлттық ойындарына 
деген қызығушылық адамда патриоттық сезімнің дамуына оң ықпал етуі мүмкін. 

Түйін сөздер: ойын, патриотизм, қазақ күрес, қазақтың ұлттық ойындары, жас 
ұрпақ. 

Еліміздің Президенті, Ұлт көшбасшысы Н. Ə. Назарбаев өзінің халыққа Жолдауында 
«Біз Қазақстанның барлық азаматтарының отаншылдық сезімі мен өз еліне деген 
сүйіспеншілігін дамытуға тиіспіз» деп атап өткен болатын. Жиырма жыл уақыт бойы 
қазақстандық қоғам тіршілігінің барлық жүйелерінде жүріп жатқан түбегейлі жаңару 
процестері едəуір дəрежеде оның мəдени-əлеуметтік саласын да қамтыды. Бүгінде 
халқымыздың тарихи тəжірибесін қайта бағалау, дəстүрлі-өнегелік негіздерді өзгерту, жəне 
соның нəтижесінде қазақстандықтардың жаңа саяси санасын қалыптастыру 
талпыныстары жасалуда. Бұл процесс бірнеше құрамдас бөліктен тұрады. Біріншіден, 
саяси жүйе туралы, саяси институттар, демократиялық тұрғыдан саяси процестерге қатысу 
механизмдері туралы жаңа білім жинақтау. Екіншіден, негіздік, тарихи тұрғыдан 
орныққан қоғамдық құндылықтарды өзгерту, олардың ішінде мемлекеттік жүйенің 
тұрақтылығы мен өмірге қабілеттілігін, үнемі өндірісін нығайтуда патриотизм маңызды 
рөл атқарып отыр [i]. 
Қазақ халқының ұлттық тарихына, оның ішінде оның ойындарына деген 

қызығушылығын дамыту, ұлттық сана-сезімді қалыптастыру оның патриоттық сезімін 
тəрбиелеуде шынайы бағдар бола алады. 
Халықтық педагогиканың ең бір көне тиімді құралдарының біріне ойын жатады. Ойын 

арқылы бала қоршаған ортаны өз бетінше зерделейді. Сөйтіп, өзінің өмірден 
байқағандарын іске асырып, қоршаған адамдардың іс-əрекетіне еліктейді. Соның 
нəтижесінде өзі көрген жағдайларды отбасылық тұрмыс пен қызмет түрлерін жаңғыртады. 
Мəселен, қазақтың ұлттық спорт ойындары: «Бəйге», «Көкпар», «Қазақ күрес», «Хан 
талапай», «Қыз қуу», «Тоғызқұмалақ» т. б. балалардың спортқа деген қарым-қатынасы мен 
қабілеттерін арттырады. 
Ойын дегеніміз — адамның ақыл-ойын дамытатын, қызықтыра отырып ойдан-ойға 

жетелейтін, тынысы кең, алысқа меңзейтін, қиял мен қанат бітіретін ғажайып нəрсе. 
Ұлы педагог В. И. Сухомлинский: «Ойынсыз, музыкасыз, ертегісіз, творчествосыз, 

фантазиясыз толық мəніндегі ақыл-ой тəрбиесі болмайды», — дейді [ii]. 
Тəрбие үдерісінде ұлттық ойын элементтерін пайдалану сабақтың тақырыбы мен 

мазмұнына сай алынады. Сонда ғана оның танымдық, тəрбиелік маңызы арта түседі. 
Оқушыларды əсіресе, «Қазақ күрес», «Көкпар», «Асық» секілді ұлттық ойындарға 



қатыстыру өте тиімді екеніне көз жеткізу қиын емес. Оқушы ойынның үстінде не соңында 
өзінің қатысу белсенділігіне қарай түрлі баға алуы мүмкін. Бапкер əр жаттығушының 
еңбегін бағалап, ынталандырып отыруы тиіс. Ойынның тəрбиелік маңызы мынада: ол 
баланы зеректікке, білгірлікке баулиды. 
Халқымыздың ұлы перзенттерінің бірі, аса көрнекті жазушы М. Əуезов: «Біздің 

халқымыздың өмір кешкен ұзақ жылдарында өздері қызықтаған алуан өнері бар ғой. Ойын 
деген менің түсінуімше көңіл көтеру, жұрттың көзін қуантып, көңілін шаттандыру ғана 
емес, ойынның өзінше бір ерекше мағыналары болған», - деп тегіннен тегін айтпаса керек 
[iii, iv]. 
Е. Сағындықов өз еңбегінде: «Қазақтың ұлт ойындары тақырыпқа өте бай жəне əр 

алуан болады» [v], — дей келіп, ұлт ойындарын негізінен үш салаға бөліп топтастырған. 
Ə. Диваев «Игры киргизских детей» атты еңбегінде [vi] тарихта алғаш рет қазақтың 
ұлттық ойындарын үш топқа бөліп қарастырады.  
М. Жұмабаев ойындарды халық мəдениетінен бастау алар қайнар көзі, ойлау 

қабілетінің өсу қажеттілігі, тілдің, дене шынықтыру тəрбиесінің негізгі элементі деп 
тұжырымдайды [vii]. 
Кеңес Одағы кезіндегі ұлттық ойындардың  маңызы мен қажеттілігін көрегендікпен 

қарастырған ғалым Б. Төтенаев «Қазақтың ұлттық ойындары» атты еңбегінде қазақ 
ойындарын бірнеше топқа бөліп, ойын шарттарын жазып, жастар үшін тəрбиелік мəнін 
зерделеп, ойын білдірген. 
Тəрбиеде ұлттық ойынды ұтымды пайдаланса, алдымен дене шынықтыру пəндерінде 

оқушылардың өз бетімен жұмыс жасау дағдыларын қалыптастыру шарттары теориялық 
тұрғыдан негізделсе, онда оқушылардың білімге деген құштарлығын арттыруға жəне 
халықтың асыл мұрасын бойына сіңіріп, ұлттық сананы қалыптастыруға болады. 
Ұлттық дəстүрлі халық ойындарының ел арасындағы беделі, тарихи қоғамдағы алатын 

орны жəне болашақ ұрпақты өсірудегі қажеттілігі, оның шығу тарихы туралы ғылыми 
тұрғыдан осы күнге дейінгі ғалымдар да көп ізденді. Осы мəселеге байланысты 
зерттелеген ғылыми еңбектерді хронологиялық шектігіне қарай бірнеше топқа бөліп 
қарастыруға болады: 

1. Орыстың отарлау саясаты кезеңіндегі алғашқы орыс əскери шенеуніктері мен 
миссионерлерінің көшпенділер халқындағы зерттеу жұмыстары; 

2. Кеңес заманы кезеңіндегі Орта Азия жəне Қазақстан халықтарының ұлттық 
ойындары туралы жазылған ғылыми еңбектер; 

3. Мектеп жасына дейінгі балаларды дене шынықтыруға баулу əдістерін педагогикалық 
сипаттағы бағыт-бағдарлама тұрғысынан зерттелген жинақтар. 

4. Тəуелсіз егеменді елдер кезеңіндегі (1992 жылдан бүгінге дейін) аталған тақырыпқа 
қатысты ізденістер. 
Алғашқы топтама еңбектің тарихнамалық тізгінін Ə. Диваевтың еңбегін талдаудан 

бастайық. Ол өзінің «Игры киргизских детей» атты еңбегінде тарихта алғаш рет қазақтың 
ұлттық ойындарын үш топқа бөліп қарастырады. 
Ə. Диваев алғашқы топтағы ойын түріне рулық-қауымдық құрылыс кезеңінде өмірге 

келген ойындарды, екінші топтамадағы дəстүрлі ойындарға қозғалыс ойындарын, үшінші 
топқа — спорттық ойын түрлерін жатқызады. Ізденуші этнографтың дəлелдеуінше, халық 
ойындары балалардың іс-əрекетін, қимыл-қозғалысын дамытумен қатар денсаулығын 
шыңдауда тездетуші үрдіс əрекетін атқарады. Ə. Диваев: «Как киргизы развлекают детей» 
деген мақаласында: «бала бас бармағын көтеріп оған пайғамбарымыз не дейді деп көк 
аспанға қарап, құдай тəңірінен рұқсат сұраған», — дей келіп, «Бес саусақ» ойыны мен 
саусақ атауларын алға тартады жəне аталған мақалада саусақ пен қимыл-қозғалыс жасау 
əрекеті негізінде баланы тəрбиелеп, шынықтырудың үлкен даналық философиялық 
мағынасы жатқандығы сөз етіледі. 
ХХ ғасырдың басында өмір сүрген этнограф М. Гуннер қазақтың ұлттық ойындарын 

былайша жіктейді: 



1. жалпы ойындар; 
2. қарсыласу мен күресу сипатындағы ойындар; 
3. ашық алаңқайдағы ойындар; 
4. қыс мезгіліндегі ойындар; 
5. демалыс ойындары; 
6. ат үстіндегі ойындар; 
7. аттракциондық-көрініс ойындар. 
Қазақтың ұлттық қозғалыс ойындарын спорттық ойындардан ажыратып, алғаш рет 

бөліп қараған ғалым М. Гуннер қазақ ойындарына топтамалық жіктеу жасай отырып, 
ұлттық ойындарды оқу үдерісінде пайдалануға ұсыныс жасайды. Бұл жерде айта кететін 
бір жайт, Қазақ КСР Халық Комиссарлар Кеңесінің 1943 жылғы шешіміне сəйкес 
1949 жылы жарық көрген «Краткий сборник казахских народно-национальных видов 
спорта» атты еңбегі М. Гуннердің толықтырып, өңделген кітабы. ХХ ғасырдың басында 
көшпенді халықтар: қазақ, өзбек, қырғыз, түркімен, қалмақ, т. б. отар елдері туралы 
этнографиялық деректер жинақтап, олардың ұлттық мəдениетінің тармағы — халық 
ойындары, оның ішіндегі құрамдас бөлшегі болар ойынын жинап зерттеуді Түркістан 
генерал-губернаторы арнайы шенеуніктер мен миссионер ғалымдарға жүктеген. Орыс 
ғалымы А. Васильев «Игры сартовских детей» атты мақаласында Ферғана жəне Сырдария 
аймақтарын мекендеген өзбек халқының ұлттық ойындарының бірнеше түрлерін 
ажыратып, топқа бөліп, нақты зерттеген. 
Ізденіс барысында автор Ферғана балаларының күнделікті ойнайтын ертеден келе 

жатқан дəстүрлі «Гимчук тушты бошимга» ойыны Ташкенттегі сарт балаларына таныс 
емес екендігін айтады. Ал М. Гавриловтың авторлығымен жазылған «Перепелиный спорт 
у Ташкентских сартов» атты еңбегінде өзбек халқының ойын түрлерінің айрықша 
маңыздысы жыл мезгілдерінің белгілері уақытында «Құстар ойынын» (тауық, қаз, т. б.) 
ойнаудың ережесі, ойын түрлері, тəртібі зерттеледі. 
Кеңес дəуірі  жылдарында қазақтың ұлттық дəстүрлі халық спорт ойындары күн 

тəртібіндегі өзекті мəселе болғанына қарамастан, сол тоталитаризм кезінде дəстүрлі 
ұлттық ойындарды зерттеген авторлар қатарында М. Тəнекеев, Б. Төтенаев, 
М. Балғымбаев, Ə. Бүркітбаев, т. б. есімдерін атауға болады. Əсіресе М. Тəнекеевтің 
қазақтың ұлттық жəне дəстүрлі ойындарын зерттеген деректерінің өзі жеке мəселе. Оның 
негізгі еңбектері Қазақстандағы спорт пен дене тəрбиесі саласына арналған. Ең бастысы, 
ол дене тəрбиесінің халықтық педагогикасы тəрізді көкейтесті мəселесінің негізін қалаған 
М. Тəнекеевтің авторлығымен шыққан алғашқы туынды «Казахские национальные виды 
спорта и игры». Бұл зерттеуінде ізденуші қазақтың «Тоғызқұмалақ» ойынының ереже 
тəртіптерін таразылап, халық ойынының қажетті жақтарын ашып, сонымен қатар басқа да 
ұлттық қозғалмалы, спорттық ойын түрлеріне тоқталып, анықтама беріп жіктеп, құнды 
мұрағат деректеріне сүйене отырып, ғылыми сараланған пікірлер айтады. Ғалым негізінен 
Қазақстандағы Қазан төңкерісіне дейінгі кезеңде дене тəрбиесі мəдениетінің дамуын 
талдай отырып, тарихта тұңғыш рет, дене мəдениеті мен спорттың екі даму бағытын қара 
халқтық жəне ақсүйектік деп көрсетіп, оны формациялық əдістемеге сүйеніп, яғни таптық 
тұрғыдан қарастырады. Сонымен бірге ғалым зерттеуіне əскери  қолданбалы маңызы бар 
кейбір спорт жəне ойын түрлерінің өрлеуіне отаршыл Ресей патшалық өкіметінің саяси 
көзқарасын көрсетеді. М. Тəнекеевтің аталған еңбегінде таптық-формациялық 
идеологиялық көзқарас тұрғысынан сол заманға сай зерттелгеніне қарамастан, бүгінгі күні 
өз құндылығын жоймаған, ғылыми тұрғыдан аса жоғары еңбек болып табылады. 
М. Тəнекеевтің басшылығымен бұдан басқа да бірнеше ғылыми монографиялық еңбектер 
жазылды. Кеңестік кезеңдегі ұлттық ойындардың маңызы мен қажеттілдігін көрегендікпен 
қарастырған ғалым Б. Төтенаев «Қазақтың ұлттық ойындары» атты еңбегінде дəстүрлі 
қазақ ойындарын бірнеше топқа бөліп, ойын шарттарын жазып, жастар үшін тəрбиелік 
мəнін дəлелдеп, ойын зерделеген. 



Автордың айтуынша шынайы өмірде баланың аты бала. Өз бетінше əлі ештеңе 
тындырып жарытпайтын жан. Қам-қарекетсіз өмір ағысына ілесіп кете барады. Ол ойын 
үстінде ол бейнебір ересек адам тəрізді өз күшін сынап көреді. Мектепке дейінгі тəрбие 
мен оқыту барысндағы спорттық жаттығулар И. Давыдов, Л. Былеева, В. Яковлев, 
Н. Поддьякова, Н. Михайленко, Д. Куклова жəне тағы басқалар ерекше назар аударған. 
Сол себепті, еліміздің егемендік алуы Қазақстандағы дене шынықтыру, ұлттық ойындар 

мəселесіне басқаша сын көзбен қарауды талап етеді. 

Резюме 
В данной статье рассматривается роль казахских национальных игр в становлении 

патриотического чувства подрастающего поколения. Автор приводит мнения многих 
зарубежных и отечественных ученых, культурных деятелей относительно истории 
возникновения казахских игр, их роли в развитии и становлении ребенка как личности. 
Наряду с этим приводится классификация национальных игр по тематическим группам. 
Интерес к родной культуре, национальным играм может положительно повлиять на 
развитие в человеке патриотических чувств. 

 

Resume 
The article examines the role of the Kazakh National Games in the formation of the patriotic 

feelings of the younger generation. The author cites the views of many foreign and domestic 
scholars, cultural concerning the history of Kazakh games, their role in the development and 
establishment of the child as an individual. Along with this classifies National Games by 
thematic groups. interest in native culture, the national games can have a positive impact on 
development in the person of patriotic feelings. 

 


